
XORAZM VILOYATIDA ULGURJI 
VA CHAKANA SAVDONING 
STATISTIK TAHLILI
Sabirova Oysuluv Shonazarovna 
UrDU Iqtisodiyot kafedrasi o‘qituvchisi, 1-kurs tayanch doktoranti 
ORCID: 0009-0002-6348-1086 
E-mail: oysuluvsabirova.urdu@gmail.com

Annotatsiya. Ushbu ilmiy tadqiqotdan ko‘zlangan maqsad Xorazm viloyatida ulgurji va chakana savdo 
tarmoqlarining 2010-2024-yillardagi rivojlanish ko‘rsatkichlarini iqtisodiy-statistik usullar asosida o‘rganish va 
tahlil qilish, hududiy nomutanosibliklarni aniqlash hamda savdo samaradorligini baholashdan iborat. Tadqiqotda 
savdo sohasining hudud iqtisodiy rivojlanishidagi o‘rni, uning tarkibiy o‘zgarishlari va barqaror rivojlanishga 
qo‘shayotgan hissasi statistik ko‘rsatkichlar asosida yoritiladi.

Kalit so‘zlar: ulgurji savdo, chakana savdo, iqtisodiy-statistik tahlil, hududiy nomutanosiblik, tasviriy 
statistik tahlil, aylanuvchanlik koeffitsiyenti, CAGR.

Abstract. The purpose of this research is to analyze the development trends of the wholesale and retail 
trade sectors in Khorezm region over the period from 2010 to 2024 using economic and statistical methods. The 
study focuses on identifying regional imbalances, assessing trade performance and efficiency, and examining 
the contribution of the trade sector to the sustainable economic development of the region.

Keywords: wholesale trade, retail trade, economic-statistical analysis, regional disparities, descriptive 
statistical analysis, turnover ratio, CAGR.

Аннотация. Целью данного научного исследования является изучение и анализ показателей 
развития оптовой и розничной торговли в Хорезмской области за 2010-2024 годы на основе экономико-
статистических методов, выявление территориальных диспропорций, а также оценка эффективности 
торговой деятельности. В исследовании на основе статистических показателей раскрываются роль 
сферы торговли в экономическом развитии региона, её структурные изменения и вклад в обеспечение 
устойчивого развития.

Ключевые слова: оптовая торговля, розничная торговля, экономико-статистический анализ, 
территориальные диспропорции, описательный статистический анализ, коэффициент оборачиваемости, 
CAGR.

K I R I S H
Savdo tarmog‘i har qanday hududiy iqtisodiy tizimning muhim tarkibiy qismi bo‘lib, ishlab chiqarish va 

iste’mol o‘rtasida bog‘lovchi vazifasini bajaradi [1]. Ulgurji va chakana savdo tovar oqimlarining uzluksiz 
harakatlanishini ta’minlab, takror ishlab chiqarish jarayonlarining uzviyligini saqlaydi. O‘zbekiston iqtisodiyotida 
xizmatlar ko‘rsatish sohasida savdo xizmatlari eng katta ulushga ega bo‘lib, 2020-yilning to‘qqiz oyi yakunlariga 
ko‘ra, mamlakatda ko‘rsatilgan bozor xizmatlari hajmining 26,3 foizi savdo xizmatlari hissasiga to‘g‘ri kelgan [2].

O‘zbekistonda mustaqillik yillaridan keyin savdo tarmog‘i jadal rivojlanib, uning tarkibiy tuzilmasida sezilarli 
o‘zgarishlar ro‘y berdi. 2020-yilda mamlakatda ulgurji savdo aylanmasi 112,6 trillion so‘mga yetib, 2019-yilga 
nisbatan 6,2 foizga o‘sgan. Chakana savdo aylanmasi esa 3,2 foizga oshgan. Xususan, yirik korxonalarning 
ulgurji savdo aylanmasi 12,8 foizga ko‘paygan bo‘lsa, kichik biznes va xususiy tadbirkorlik subyektlarining 
ulgurji savdo aylanmasi 3,2 foizga qisqargan.

Statistik ma’lumotlarga muvofiq, chakana savdo tarkibidagi umumiy ovqatlanish korxonalari ulushi 2,7 foizni 
tashkil etib, uning 84,4 foizi kichik biznes va xususiy tadbirkorlik hissasiga to‘g‘ri kelgan. 2020-yilda chakana 
savdoda kichik biznes va xususiy tadbirkorlik ulushi mamlakat bo‘yicha o‘rtacha 82,2 foizni tashkil etgan. 
Eng yuqori ko‘rsatkichlar Qashqadaryo viloyatida - 93,5 foiz, Surxondaryo viloyatida - 91,6 foiz, Namangan 
viloyatida - 90,4 foiz hamda Qoraqalpog‘iston Respublikasida - 90 foiz darajasida kuzatilgan [8].

Xorazm viloyati O‘zbekistonning g‘arbiy mintaqasida joylashgan bo‘lib, ichki savdo bilan bir qatorda 
tashqi savdo salohiyatini ham izchil rivojlantirishga intilayotgan hududlardan biri hisoblanadi. Viloyatda savdo 

tarmog‘ining rivojlanish tendensiyalari, hududiy nomutanosibliklar va samaradorlik ko‘rsatkichlarini tahlil qilish 
mintaqaviy iqtisodiy siyosatni shakllantirishda muhim ahamiyat kasb etadi.

Ushbu ilmiy tadqiqotdan ko‘zlangan maqsad Xorazm viloyatida ulgurji va chakana savdoning 
2010-2024-yillardagi rivojlanish tendensiyalarini iqtisodiy-statistik usullar asosida tahlil qilish, hududiy 
nomutanosibliklarni aniqlash hamda savdo samaradorligini baholashdan iborat. Shuningdek, Xorazm 
viloyati miqyosida ulgurji va chakana savdo aylanmasining vaqtli qatorlarini tahlil qilish, ulgurji savdoda tovar 
aylanuvchanlik koeffitsiyenti va tovar aylanmasi kunlaridagi o‘zgarishlarni baholash, tuman va shaharlar 
kesimida chakana savdo hajmining taqsimlanishini statistik usullar asosida o‘rganish, hududlarni klasterlash 
orqali tipologik guruhlarga ajratish hamda savdo ko‘rsatkichlari o‘rtasidagi korrelyatsion bog‘liqlikni aniqlash 
tadqiqotning asosiy vazifalari hisoblanadi.

Tadqiqotning ilmiy yangiligi shundaki, Xorazm viloyati misolida ulgurji va chakana savdo tarmoqlari 
kompleks tarzda tahlil qilingan, tovar aylanuvchanlik koeffitsiyenti va hududiy nomutanosiblik o‘rtasidagi 
bog‘liqlik statistik jihatdan asoslangan, klaster tahlili yordamida 13 ta hudud 4 ta tipologik guruhga ajratilgan. 
Shuningdek, savdo ko‘rsatkichlarining o‘rtacha yillik o‘sish sur’atini hisoblash orqali uzoq muddatli rivojlanish 
tendensiyalari aniqlangan.

M A V Z U G A  O I D  A D A B I Y O T L A R  S H A R H I
Savdo tarmog‘ining iqtisodiyotdagi o‘rni ko‘plab tadqiqotchilar tomonidan keng o‘rganilgan bo‘lib, uning 

xizmatlar sohasidagi ahamiyati alohida ta’kidlab kelinadi. Ulgurji savdo hajmini o‘rganishga bag‘ishlangan 
xalqaro tadqiqotlarda, jumladan, IEEE platformasida chop etilgan “Analyzing Wholesale Trade Volume in 
Uzbekistan: A Data-Driven Study of Internal Trade Dynamics” nomli maqolada O‘zbekistonda so‘nggi yigirma 
yil davomida ulgurji savdo rivojlanishi turli islohotlar, savdo liberallashuvi hamda elektron tijoratning kengayib 
borishi ta’sirida dinamik o‘zgarishlarni boshdan kechirganligi qayd etilgan. Mazkur tadqiqotda ulgurji savdo 
hajmidagi oylik o‘zgarishlarni aniqlash talab dinamikasini prognoz qilish va mintaqaviy savdo tafovutlarini 
tushunishda muhim ahamiyatga ega ekanligi ta’kidlangan.

Pardayev M.Q. va boshqalar tomonidan yozilgan “Iqtisodiy tahlil” o‘quv qo‘llanmasida korxonalarning tovar-
moddiy zaxiralari, ularning aylanuvchanligi hamda ushbu jarayonlarga ta’sir etuvchi omillar batafsil yoritilgan. 
Zamonaviy tadqiqotlarda statistik ko‘rsatkichlarning asosiy turlari, jumladan, markaziy tendensiya ko‘rsatkichlari, 
tarqalish ko‘rsatkichlari, korrelyatsion va regressiya tahlili usullari iqtisodiy jarayonlarni o‘rganishda keng 
qo‘llanilmoqda [5].

Mazkur usullarning qo‘llanilishi hududiy iqtisodiy tahlilda nomutanosibliklarni aniqlash, ularning sabablarini 
baholash hamda ularni kamaytirish bo‘yicha ilmiy asoslangan xulosalar ishlab chiqish imkonini beradi.

IEEE platformasida chop etilgan tadqiqotda O‘zbekistonda so‘nggi yigirma yil davomida ulgurji savdo 
rivojlanishi turli islohot jarayonlari, savdo liberallashuvi va elektron tijoratning o‘sib borishi ta’sirida dinamik 
o‘zgarishlarni boshdan kechirganligi ko‘rsatilgan [6].

Shuningdek, Xorazm viloyati misolida tashqi savdo ko‘rsatkichlari Ibadullayev tomonidan tumanlar 
kesimida tahlil qilingan [7]. Biroq Xorazm viloyati savdo tarmog‘ining hududiy tuzilishi, tuman va shaharlar 
kesimidagi nomutanosibliklar, shuningdek, ulgurji savdo samaradorligining statistik tahlili bo‘yicha maxsus ilmiy 
tadqiqotlar yetarli darajada amalga oshirilmagan. Shu jihatdan, mazkur tadqiqot aynan ushbu ilmiy bo‘shliqni 
to‘ldirishga qaratilgan.

T A D Q I Q O T  M E T O D O L O G I YA S I
Mazkur tadqiqotda O‘zbekiston Respublikasi Prezidenti huzuridagi Statistika agentligi hamda Xorazm 

viloyati statistika boshqarmasining 2010-2024-yillarga oid rasmiy ma’lumotlaridan foydalanildi. Tadqiqot 
tanlanmasi viloyat darajasida ulgurji va chakana savdo ko‘rsatkichlarining 14 yillik kuzatuvlarini, shuningdek, 
13 ta tuman va shahar kesimida chakana savdo hajmining 14 yil davomidagi statistik ma’lumotlarini o‘z ichiga 
oladi.

Ma’lumotlarni umumlashtirish va tahlil qilishda tavsifiy statistika usullaridan foydalanildi. Jumladan, o‘rtacha 
arifmetik, mediana, standart og‘ish va variatsiya koeffitsiyenti hisoblandi. Vaqtli qatorlar tahlili orqali savdo 
hajmining o‘sish sur’atlari hamda o‘rtacha yillik o‘sish sur’ati aniqlandi.

Hududlarni chakana savdo hajmi bo‘yicha guruhlash maqsadida ierarxik klaster tahlili qo‘llanildi. Tahlil 
amaldagi narxlarda berilgan rasmiy statistik ma’lumotlarga asoslangan bo‘lib, unda inflyatsiya darajasi va aholi 
sonidagi o‘zgarishlar alohida omil sifatida hisobga olinmagan.

Zamonaviy tadqiqotlarda statistik ko‘rsatkichlarning asosiy turlari, jumladan, markaziy tendensiya 
ko‘rsatkichlari - o‘rtacha va mediana, tarqalish ko‘rsatkichlari - standart og‘ish va variatsiya koeffitsiyenti, 

shuningdek, korrelyatsion va regressiya tahlili usullari iqtisodiy jarayonlarni o‘rganishda keng qo‘llaniladi. 
Ushbu usullardan foydalanish hududiy iqtisodiy tahlilda nomutanosibliklarni aniqlash, ularni baholash hamda 
ilmiy asoslangan xulosalar ishlab chiqish imkonini beradi.

T A H L I L  V A  N A T I J A L A R
Tadqiqotda Xorazm viloyati statistika boshqarmasi ma’lumotlari asosida 2010-2024-yillar kesimida viloyat 

miqyosida ulgurji va chakana savdo dinamikasi o‘rganildi hamda ushbu ko‘rsatkichlarga statistik baho berildi 
(1-jadval).

1-jadval
2010-2024-yillarda Xorazm viloyatida ulgurji va chakana savdo dinamikasi 

(mlrd so‘m)1

Yil Ulgurji savdo aylanmasi Chakana savdo aylanmasi Chakana/ulgurji savdo nisbati

2010 270,9 1 005,9 3,71
2015 722,6 2 723,5 3,77
2019 2 035,7 6 915,5 3,40
2020 2 931,4 8 589,2 2,93
2021 3 983,1 10 539,8 2,65
2022 6 053,3 11 317,2 1,87
2023 7 707,5 13 864,6 1,80
2024 10 785,5 16 127,3 1,50

Xorazm viloyatida 2010-2024-yillarda ulgurji savdo aylanmasi 270,9 mlrd so‘mdan 10 785,5 mlrd so‘mga 
yetib, 39,8 barobarga oshgan. Chakana savdo aylanmasi esa 1 005,9 mlrd so‘mdan 16 127,3 mlrd so‘mgacha 
ko‘paygan bo‘lib, bu mazkur ko‘rsatkichning 16 barobar o‘sganini bildiradi. Ushbu holat ulgurji savdoning 
chakana savdoga nisbatan tezroq sur’atlarda rivojlanganini ko‘rsatadi.

Tahlil natijalariga ko‘ra, chakana savdo hajmi ulgurji savdo hajmidan yuqori bo‘lib qolayotgan bo‘lsa-da, 
ularning o‘zaro nisbati yildan-yilga pasayib bormoqda. Bu esa ulgurji savdo aylanmasining chakana savdoga 
nisbatan jadalroq o‘sayotganidan dalolat beradi. Ta’kidlash joizki, 2024-yilda ulgurji savdo aylanmasi chakana 
savdo aylanmasining 67 foizini tashkil qilgan. Demak, hududda ulgurji savdo sektori nisbatan tez rivojlanmoqda. 
Bu jarayon tranzit savdo, logistika infratuzilmasi hamda hududlararo ulgurji savdo aloqalarining faollashib 
borayotgani bilan izohlanadi.

Navbatdagi 2-jadvalda tumanlar kesimida chakana savdo ko‘rsatkichlari va ularning viloyatdagi ulushlari 
keltirilgan. Tuproqqal’a tumani bo‘yicha ma’lumotlar 2018-yildan boshlab mavjud bo‘lganligi sababli ushbu 
hudud bo‘yicha umumiy xulosa chiqarishda ma’lum cheklovlar mavjud. 2024-yilda chakana savdo hajmi 
bo‘yicha eng yuqori ulushlar Urganch shahri - 26,1 foiz, Urganch tumani - 12,6 foiz hamda Hazorasp tumani - 
9,8 foiz hissasiga to‘g‘ri kelgan. Ushbu uch hudud birgalikda viloyat chakana savdo aylanmasining 48,5 foizini 
tashkil etgan (2-jadval).

2-jadval
Tumanlar kesimida chakana savdo tahlili (2024-yil, mlrd so‘m)2

Tuman/shahar 2024-yildagi chakana savdo hajmi Viloyatdagi ulushi (%)

Urganch shahri 4 216,6 26,1
Urganch tumani 2 029,0 12,6
Hazorasp tumani 1 577,5 9,8

Bog‘ot tumani 923,7 5,7
Gurlan tumani 1 203,3 7,5

Qo‘shko‘pir tumani 808,1 5,0
Xiva shahri 818,8 5,1
Xiva tumani 570,7 3,5

Shovot tumani 1 047,2 6,5
Yangiariq tumani 678,7 4,2

Yangibozor tumani 437,3 2,7
Xonqa tumani 1 075,5 6,7

Tuproqqal’a tumani 424,0 2,6

1	  Muallif tomonidan yaratilgan.
2	  Muallif tomonidan yaratilgan.

Xorazm viloyatidagi 13 ta hudud bo‘yicha ulgurji va chakana savdo ko‘rsatkichlarini statistik tahlil qilish 
natijasida quyidagi natijalar aniqlandi:

1. O‘rtacha arifmetik qiymat (mean)
Formula:

"Mediana"=923,7" mlrd so‘m"

 Interpretatsiya: Hududlarning yarmi 923,7 mlrd so‘mdan kam, yarmi ko‘p savdo hajmiga ega (3-jadval).

Standart og‘ish (σ)
Formula (tanlama uchun):

3-jadval
Har bir qiymat uchun og‘ish va  kvadrati3

Hudud xᵢ xᵢ − x̄ (xᵢ − x̄)²

Urganch shahri 4 216,6 3 000,4 9 002 400,16

Urganch tumani 2 029,0 812,8 660 643,84

Hazorasp tumani 1 577,5 361,3 130 537,69

Xonqa tumani 1 075,5 −140,7 19 796,49

Gurlan tumani 1 203,3 −12,9 166,41

Shovot tumani 1 047,2 −169,0 28 561,00

Bog‘ot tumani 923,7 −292,5 85 556,25

Xiva shahri 818,8 −397,4 157 926,76

Yangiariq tumani 678,7 −537,5 288 906,25

Qo‘shko‘pir tumani 808,1 −408,1 166 545,61

Xiva tumani 570,7 −645,5 416 670,25

Yangibozor tumani 437,3 −778,9 606 685,21

Tuproqqal’a tumani 424,0 −792,2 627 580,84

Kvadratlar yig‘indisi:
∑(xᵢ − x̄)² = 12 191 976,76
Dispersiya:
s² = 12 191 976,76 / (13 − 1) = 1 015 998,0633

3	  Muallif tomonidan yaratilgan.

Standart og‘ish:
σ = √1 015 998,0633 ≈ 1 008,0
Variatsiya koeffitsiyenti:
CV = σ / x̄ × 100%
CV = 1 008,0 / 1 216,2 × 100% ≈ 82,9%

Variatsiya koeffitsiyenti quyidagicha talqin qilinadi:
CV < 33% - kichik tarqoqlik;
33% < CV < 66% - o‘rtacha tarqoqlik;
CV > 66% - kuchli tarqoqlik.
Demak, Xorazm viloyatida tuman va shaharlar kesimida chakana savdo hajmi bo‘yicha kuchli hududiy 

nomutanosiblik mavjud. Variatsiya koeffitsiyentining 82,9 foizni tashkil etgani hududlar o‘rtasidagi tafovut yuqori 
ekanligini ko‘rsatadi.

Maksimum va minimum qiymatlar:
max = 4 216,6 mlrd so‘m - Urganch shahri;
min = 424,0 mlrd so‘m - Tuproqqal’a tumani.
Farq, ya’ni variatsion kenglik:
R = 4 216,6 − 424,0 = 3 792,6 mlrd so‘m

Statistik tahlil natijalariga ko‘ra, chakana savdo hajmi bo‘yicha eng yuqori ko‘rsatkich Urganch shahrida, 
eng past ko‘rsatkich esa Tuproqqal’a tumanida kuzatilgan. Variatsiya koeffitsiyentining 66 foizdan yuqori 
bo‘lishi hududlar o‘rtasida savdo hajmi bir tekis taqsimlanmaganini bildiradi. Urganch shahri ko‘rsatkichi 
o‘rtacha darajadan sezilarli darajada yuqori bo‘lsa, Tuproqqal’a tumani ko‘rsatkichi o‘rtacha darajadan ancha 
past. Bu esa viloyatda savdo infratuzilmasi, iste’mol bozori sig‘imi va iqtisodiy faollik hududlar kesimida turlicha 
shakllanganini ko‘rsatadi (1-rasm).

1-rasm. Urganch shahrining Xorazm viloyatidagi ulushi o‘zgarishi.

Urganch shahrining viloyat chakana savdo aylanmasidagi ulushi 2010-yilda 43,0 foizni tashkil etgan bo‘lsa, 
2024-yilda ushbu ko‘rsatkich 26,1 foizgacha pasaygan. Bu holat viloyatning boshqa tumanlarida chakana savdo 
hajmi nisbatan yuqori sur’atlarda o‘sib borayotganidan dalolat beradi.

Tumanlar kesimida o‘sish sur’atlari tahlili shuni ko‘rsatadiki, eng yuqori o‘sish sur’atlari Xiva shahri - 113,3 
foiz, Tuproqqal’a tumani - 112,3 foiz hamda Yangibozor tumani - 111,8 foiz darajasida qayd etilgan. Ushbu 
natijalar kichik boshlang‘ich bazaga ega hududlarda savdo hajmining nisbatan tezroq o‘sayotganini ko‘rsatadi 
(2-rasm).

2-rasm. Xorazm viloyati tumanlari kesimida chakana savdo hajmining o‘sish sur’atlari.

Eng past o‘sish sur’atlari Bog‘ot tumanida - 102,8 foiz va Xonqa tumanida - 105,3 foiz darajasida qayd 
etilgan.

Xorazm viloyatida chakana savdo aylanmasi 2010-2024-yillarda 1 005,9 mlrd so‘mdan 16 127,3 mlrd 
so‘mgacha oshgan bo‘lib, bu 16 barobar o‘sish kuzatilganini ko‘rsatadi. Urganch shahri bo‘yicha chakana 
savdo hajmi esa 432,2 mlrd so‘mdan 4 216,6 mlrd so‘mgacha ko‘paygan, ya’ni 9,8 barobarga oshgan.

Shu bilan birga, Urganch shahrining viloyat chakana savdo aylanmasidagi ulushi tahlil qilinayotgan yillar 
davomida 43,0 foizdan 26,1 foizgacha pasaygan. Bu holat viloyat markazining umumiy savdodagi ulushi 
nisbatan kamayganini, boshqa tumanlarda esa chakana savdo hajmi yuqoriroq sur’atlarda rivojlanayotganini 
ko‘rsatadi.

X U L O S A  V A  T A K L I F L A R
Yuqoridagi kuzatuv va tahlillar shuni ko‘rsatadiki, Xorazm viloyatida ulgurji va chakana savdo tarmoqlari 

2010-2024-yillarda jadal rivojlangan. Jumladan, ulgurji savdo aylanmasi 270,9 mlrd so‘mdan 10 785,5 mlrd 
so‘mga yetib, o‘rtacha yillik o‘sish sur’ati - CAGR 29,8 foizni tashkil etgan. Chakana savdo aylanmasi esa 1 
005,9 mlrd so‘mdan 16 127,3 mlrd so‘mgacha oshib, CAGR 22,1 foiz darajasida shakllangan.

Ulgurji savdoda tovar aylanuvchanlik koeffitsiyenti 2010-yilda 21,2 martani tashkil etgan bo‘lsa, 
2013-2017-yillardagi pasayish davrida 3,2 martagacha kamaygan. Keyingi yillarda esa mazkur ko‘rsatkich 
tiklanib, 2022-2023-yillarda 9,3-10,9 martagacha ko‘tarilgan. Tovar aylanmasi kunlari 2016-yilda eng yuqori 
darajaga - 113 kunga yetgan bo‘lsa, 2023-yilda 39 kungacha qisqargan.

Chakana savdoda hududiy nomutanosiblik yuqori darajada ekanligi aniqlandi. Variatsiya koeffitsiyenti CV = 
82,9 foizni tashkil etib, hududlar o‘rtasida chakana savdo hajmi bir tekis taqsimlanmaganini ko‘rsatadi. Urganch 
shahrining viloyat chakana savdo aylanmasidagi ulushi 2010-yildagi 43,0 foizdan 2024-yilda 26,1 foizgacha 
kamaygan. Bu esa boshqa tumanlarda chakana savdo hajmining nisbatan yuqori sur’atlarda rivojlanayotganidan 
dalolat beradi. Klaster tahlili natijasida viloyatdagi 13 ta hudud 4 ta tipologik guruhga ajratilgan.

Korrelyatsion tahlil natijalari ulgurji savdo aylanmasi va tovar zaxiralari o‘rtasida kuchli ijobiy bog‘liqlik 
mavjudligini ko‘rsatdi (r = 0,967). Aylanuvchanlik koeffitsiyenti va tovar aylanmasi kunlari o‘rtasida esa deyarli 
to‘liq teskari bog‘liqlik aniqlangan (r = −0,992).

Umuman olganda, Xorazm viloyatida ulgurji savdo 2010-2023-yillarda kuchli o‘sish tendensiyasiga ega 
bo‘lib, savdo aylanmasi qariyb 40 barobarga oshgan. Shu bilan birga, ayrim yillarda tovar zaxiralarining 
aylanmadan tezroq o‘sishi aylanuvchanlik samaradorligining pasayishiga olib kelgan. 2014-2017-yillarda tovar 
aylanmasi kunlarining 100 kundan oshishi logistika va zaxiralarni boshqarish tizimini takomillashtirish zarurligini 

ko‘rsatadi. 2019-yildan keyin esa ko‘rsatkichlarda bosqichma-bosqich barqarorlashuv kuzatilgan.
2025-2026-yillar prognozlaridagi keskin tafovutlar statistik metodologiyadagi o‘zgarishlar bilan izohlanishi 

mumkin. Korrelyatsion tahlil (r = 0,967) va trend modellari asosida 2025-yil uchun kutilayotgan ulgurji savdo 
aylanmasi bazaviy ssenariy bo‘yicha taxminan 12 080 mlrd so‘m atrofida bo‘lishi mumkin.

Tadqiqot natijalari Xorazm viloyatida savdo infratuzilmasini yanada rivojlantirish, hududlar o‘rtasidagi 
nomutanosibliklarni kamaytirish, tovar zaxiralarini boshqarish samaradorligini oshirish hamda statistik kuzatuv 
tizimini yanada takomillashtirish zarurligini ko‘rsatadi.

